
KUROPATKIN ESDALIKLARI 

 

Niyazov Nurali Rustamovich 

Buxoro muhandislik-texnologiya instituti o‘qituvchisi 

 

Annotatsiya: Ushbu maqolada Rus harbiy qo‘mondoni va davlat arbobi 

Aleksey Nikolaevich Kuropatkinning esdaliklari haqida fikr yuritilib, Kuropatkin 

tomonidan Chor Rossiyasining O‘rta Osiyoga qilgan yurishlari sabablari haqida 

bildirgan fikr mulohazalari tahlil qilingan.  

Kalit so‘zlar: Turkiston, Turon, Movarounnahr, Buxoro amirligi, Xiva, xonligi, 

Qo‘qon xonligi, O‘rta Osiyo, Chor Rossiyasi, Pyotr I, Bekovich-Cherkasskiy. 

 

Ma’lumki, Vatanimiz boy qadimiy tarixga ega. Turon, Turkiston, Movarounnahr 

nomlari bilan shuhrat topgan bu mamlakatning va o‘z mehnati bilan uni obod etgan  

o‘zbek xalqining o‘tmishi g‘oyat qiziqarli va ibratlidir. 

Uch ming yillik davlatchilik tarixiga ega bo‘lgan yurtda yashagan ajdodlarimiz 

ne-ne sinovlardan sabr-matonat bilan o‘tib kelgani, o‘z erki, ozodlik uchun jonini fido 

qilgani hech kimga sir emas.  

Ma’lumki, XIX asrning 40-yillaridan boshlab O‘rta Osiyo yerlariga ochiqdan 

ochiq bostirib kirgan, keyinchalik uni bosib olgan Chor Rossiyasining bosqinchilik 

yurishlari to‘g‘risida ko‘plab asarlar yozilgan. Hatto bu yurishlarda qatnashib, 

xalqimizni qon qaqshatgan rus harbiy qo‘mondonlari ham bu mavzuda ham qalam 

tebratganlar.  

Shular orasida rus harbiy qo‘mondoni, Turkiston general-gubernatorligining 

so‘nggi gubernatori Aleksey Nikolaevich Kuropatkin (1848-1925) ning 1899 yilda 

nashr qilingan “Zavoevanie Turkmenii” (“Turkman elining bo‘ysundirilishi”) nomli 

asarida ham Chor Rossiyasi tomonidan O‘rta Osiyo xonliklarining bosib olinishi 

haqida muhim ma’lumotlar uchraydi. Chunki u Chor Rossiyasi tomonidan Buxoro 

amirligi hamda Qo‘qon xonligiga qarshi olib borilgan yurishlarda ishtirok etgan. 

Ammo o‘z esdaliklarida Chor Rossiyasining mustamlakachilik siyosatining asl 

mohiyatini yashirishga va ba’zi hollarda hatto oqlashga harakat qilgan. Shunday 

bo‘lsa-da, ikki qismdan iborat esdaliklarning ilmiy ahamiyati katta bo‘lib, uning 

birinchi qismida, Chor Rossiyasi tomonidan O‘rta Osiyo xonliklariga qarshi olib 

borilgan harbiy harakatlar hamda xonliklarning asoratga solinish tafsilotlari bayon 

qilingan. 

Asarning boshida Rossiyaning Sharqqa qarab yurishi, mo‘g‘ullar hukmronligi 

barham topgach, ya’ni Iann III tomonidan boshlanganligini ta’kidlab o‘tadi. Shundan 

so‘ng, 1552 yilda Ioann IV tomonidan Qozon, 1554 yilda esa Astraxan xonligini, 

Yermak tomonidan Sibir bosib olinganligi ayib o‘tiladi. Shuningdek, Ural kazaklari 

Ural daryosi bo‘ylarida (Yoyiqda) o‘rnashib olganliklari, 1587 yilda Tobolsk, 1661 

yilda Irkutsk, 1650 yilda Amurdagi Albazin olinganligi ta’kidlab o‘tiladi. Lekin 

shunga qaramay Kurpatkin, Pyotr I haqida gapirganda, uning nima sababdan Xivaga 

Bekovich-Cherkasskiy boshchiligidagi ekspeditsiya yuborganligini va bundan 

ko‘zlangan asl maqsad haqida to‘liq ma’lumot bermaydi. U shunchaki bu to‘g‘rida 

qisqacha to‘xtalib, uzuq-yuluq ma’lumotlar berib o‘tadi xolos. Uning yozishicha, 

Pyotr I O‘rta Osiyoning o‘troq aholisi bilan savdo munosabatlarini yaxshi yo‘lga 

qo‘yish, qolaversa, ko‘chmanchi xalqlarning savdo karvonlariga qiladigan 

hujumlariga barham berish hamda O‘rta Osiyoning cho‘lli hududlarida tinchlikni 

o‘rnatish maqsadida Bekovich-Cherkasskiy boshchiligidagi qo‘shinni Xivaga, 

Sibirdan yo‘lga chiqqan Buxgolsni Yuqori Irtishga keyinchalik Yorkentga jo‘natgan 

ekan. Kuropatkin, Buxgols boshchiligidagi ekspeditsiya O‘rta Irtishni bosib olib 

Omsk shahriga asos solinganligini, Bekovich-Cherkasskiy boshchiligidagi qo‘shinlar 

esa qilichdan o‘tkazilganligi haqida ma’lumotlar berib o‘tadi. Lekin, Pyotr I ning 

maqsadi boshqa edi. 1714 yilda Pyotr I  Bekovich-Cherkasskiy boshchiligida Xivaga 

qarshi harbiy yurish uyushtirish haqida farmon chiqargan. Hukumat senati Pyotr I  

farmoni asosida Bekovich-Cherkasskiyga 6240 kishidan iborat qo‘shin biriktirish 

haqida ko‘rsatma bergan. Shuningdek, Pyotr I Bekovich-Cherkasskiyga 13 banddan 

iborat topshiriqlarni belgilab berib, unga ko‘ra u Volga-Kaspiy yo‘li orqali Xiva 

tomon yurish qilib, Amudaryo qirg‘og‘ida harbiy qal’a qurishi, Amudaryoni Kaspiy 

dengizi tomon burishi va Xiva xonligini bosib olishi lozim edi.  

Shuningdek, Kuropatkin ushbu asarida 1730 yilda qozoqlarning  Kichik O‘rdasi 

(Juz) rus davlati tobe’ligiga o‘tganligi, ular hamda rus xalqining manfaatlarini 

ko‘zlab, kichik-kichik istehkomlar qurilib, karvon yo‘llarida qo‘riqchi qo‘shinlar 

otryadi tashkil qilinganligi, shunday bo‘lsa-da ko‘chmanchi qozoq hamda 

turkmanlarning hujumlari  muttasil davom etganligi, bu hujumlar oqibatida har yili 

200 ga yaqin rus fuqarolari asir olinib Xiva, Qo‘qon va Buxoro bozorlarida qul 

sifatida sotilishi haqida ma’lumot bergan.  

Kuropatkinning bildirishicha, Rus davlati topshirig‘iga ko‘ra, rus qo‘shinlari 

dastlab O‘rta Osiyo cho‘llarining chekka hududlarida, keyinchalik ko‘chmanchi aholi 

istiqomat qiladigan manzillarda o‘z qarorgohlariga asos solishgan. Uning yozishicha, 

1833 yilda Kaspiy dengizi bo‘yida Novo-Aleksandrovsk qal’asi qurilgan. Graf 

Perovskiy Orenburg yo‘nalishi bo‘yicha 4 ta istehkom barpo qilgan.Kuropatkinning 

so‘zlariga ko‘ra, bu kabi ko‘rilgan chora-tadbirlar ham “natija” bermagach, ya’ni 

ko‘chmanchilarning hujumlari to‘xtamagach, Xiva xonligiga ekspeditsiya 

uyushtirishga qaror qilingan emish. Aslida Chor hukumati uchun ko‘chmanchilarning 

hujumi, karvon yo‘llaridagi tartibsizliklar shunchaki bir bahona bo‘lib, ular oldindan 

tuzib qo‘yilgan puxta reja asosida O‘rta Osiyo xonliklari chegaralariga tobora 

yaqinlashib, yozuv niyatlarini amalga oshirish uchun shay bo‘lib turganlar. 

Xulosa qilib aytganda, Kuropatkinning esdaliklarida keltirilgan ma’lumotlar 

Vatanimiz tarixini o‘rganish uchun muhim ahamiyat kasb etadi. 

